
Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

1.	 Toshkent shahridagi G.V.Plexanov nomidagi Rossiya iqtisodiyot universiteti 

4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

TASHKILOTDA PR (PUBLIC RELATIONS) 
XIZMATINING IQTISODIY ROLI VA 
SAMARADORLIGI

Ergasheva Fotimaxon Ibragimovna

“Iqtisodiyot” kafedrasi dotsenti, PhD
Email: ergasevafotima77@gmail.com   

Annotatsiya. Ushbu maqolada zamonaviy tashkilotlarda PR (Public Relations) xizmatining iqtisodiy mazmuni, ularning 
korporativ boshqaruv tizimidagi o‘rni va strategik ahamiyati chuqur tahlil qilingan. PR faoliyatining iqtisodiy samaradorligini 
oshirishda brend imijini shakllantirish, jamoatchilik bilan o‘zaro ishonchli aloqalarni yo‘lga qo‘yish hamda kommunikatsion 
resurslardan oqilona foydalanishning roli yoritilgan. Shuningdek, ilmiy manbalar asosida PR xizmatining byudjetini 
shakllantirish mexanizmlari, resurslarni taqsimlashning zamonaviy modellari hamda ularning tashkilot rentabelligi va 
raqobatbardoshligiga ta’siri o‘rganilgan. Maqolada PR strategiyalarining iqtisodiy barqarorlikni ta’minlashdagi funksional 
yondashuvlari hamda samaradorlik mezonlari asoslab berilgan. Tadqiqot natijalari asosida PR xizmatining iqtisodiy 
foydasini aniqlash, byudjetni optimallashtirish va tashkilotning uzoq muddatli reputatsion kapitalini mustahkamlash 
bo‘yicha amaliy tavsiyalar ishlab chiqilgan.

Kalit so‘zlar: PR xizmati, PR xizmatining byudjeti, obro‘li resurslar, brend, ishonch, moliyaviy samara, PR strategiyalari, 
byudjet samaradorligi, iqtisodiy barqarorlik, raqobatbardoshlikni ta’minlash, kommunikatsion boshqaruv, korporativ imij, 
reputatsion kapital.

Abstract. This article provides an in-depth analysis of the economic significance of Public Relations (PR) services in 
modern organizations, emphasizing their role within corporate governance systems and their strategic importance. The 
study highlights the role of brand image formation, the establishment of trustworthy public relations, and the efficient use 
of communication resources in enhancing the economic effectiveness of PR activities. Based on academic sources, the 
article examines mechanisms for developing PR budgets, modern models of resource allocation, and their impact on 
organizational profitability and competitiveness. The paper also substantiates functional approaches to PR strategies in 
ensuring economic stability and defines the main criteria for their effectiveness. Practical recommendations are proposed 
to assess the economic benefits of PR services, optimize budget allocation, and strengthen the organization’s long-term 
reputational capital.

Keywords: PR service, PR budget, brand, trust, financial efficiency, PR strategies, budget effectiveness, economic 
stability, competitiveness, communication management, corporate image, reputational capital.

Аннотация. В статье подробно рассмотрено экономическое содержание службы PR (Public Relations) в 
современных организациях, её роль в системе корпоративного управления и стратегическое значение. 
Раскрыта роль формирования имиджа бренда, установления доверительных отношений с общественностью 
и рационального использования коммуникационных ресурсов в повышении экономической эффективности 
PR-деятельности. На основе научных источников изучены механизмы формирования бюджета PR-службы, 
современные модели распределения ресурсов и их влияние на рентабельность и конкурентоспособность 
организации. Обоснованы функциональные подходы PR-стратегий в обеспечении экономической устойчивости и 
критерии их эффективности. На основании результатов исследования разработаны практические рекомендации 
по определению экономической выгоды PR-службы, оптимизации бюджета и укреплению долгосрочного 
репутационного капитала организации.

Ключевые слова: PR-служба, бюджет PR, имидж, доверие, финансовая эффективность, PR-стратегии, 
эффективность бюджета, экономическая устойчивость, конкурентоспособность, коммуникационное управление, 
корпоративный имидж, репутационный капитал.

K I R I S H
Bozor iqtisodiyoti sharoitida tashkilotlarning muvaffaqiyati nafaqat ishlab chiqarish samaradorligiga, balki 

ularning ijtimoiy obro‘-e’tibori, brend imiji va jamoatchilik bilan o‘zaro munosabatlariga ham bevosita bog‘liqdir. 
Shu nuqtai nazardan, PR (Public Relations) xizmati zamonaviy boshqaruv tizimining ajralmas qismi sifatida 
muhim o‘rin egallaydi. PR faoliyatining asosiy vazifasi tashkilot va uning manfaatdor tomonlari –  mijozlar, 
hamkorlar, investorlar hamda jamoatchilik o‘rtasida ishonchli axborot aloqalarini o‘rnatish va mustahkamlashdan 
iboratdir.

So‘nggi yillarda PR xizmatining iqtisodiy o‘rni tobora ortib bormoqda, chunki u bevosita tashkilotning 
moliyaviy barqarorligiga, bozor ulushiga va raqobatbardoshligiga ta’sir ko‘rsatadi. Samarali PR strategiyasi 
kompaniya imijini yaxshilab, iste’molchilarning ishonchini mustahkamlaydi va shu orqali savdo hajmi hamda 
foyda darajasining oshishiga xizmat qiladi.

Bundan tashqari, raqamli kommunikatsiya vositalarining rivojlanishi PR faoliyatining yangi bosqichini 
boshlab berdi. Korxonalar endilikda ijtimoiy tarmoqlar, media platformalar va onlayn reyting tizimlari orqali 
iqtisodiy obro‘larini boshqarish imkoniga ega bo‘ldilar. Shu sababli PR xizmatining iqtisodiy rolini o‘rganish, 
uning samaradorligini baholash va boshqaruv strategiyalarini takomillashtirish bugungi kunda ilmiy hamda 
amaliy jihatdan dolzarb masalalardan biridir.

M A V Z U G A  O I D  A D A B I Y O T L A R  S H A R H I
Hozirda PR (Public Relations) xizmatining iqtisodiy o‘rni ko‘plab tadqiqotchilar tomonidan chuqur 

o‘rganilmoqda. PR faoliyati nafaqat tashkilot va jamoatchilik o‘rtasidagi axborot almashinuvi vositasi, balki 
iqtisodiy samaradorlikni oshiruvchi strategik boshqaruv funksiyasi sifatida qaralmoqda. Shu nuqtayi nazardan, 
korxona budjetida PR faoliyatiga ajratilgan mablag‘larning to‘g‘ri rejalashtirilishi uning iqtisodiy samaradorligiga 
bevosita ta’sir ko‘rsatadi. PR xarajatlari oqilona boshqarilganda esa, ular brend qadri, mijozlar ishonchi va 
bozordagi raqobatbardoshlik orqali o‘zini to‘liq oqlaydi.

PR faoliyati byudjeti – bu har qanday korxonaning PR faoliyatini tashkil etishda asosiy hujjat hisoblanadi. 
Tashkilot PR xizmatining byudjeti ikkita tarkibiy qismdan: bo‘limning o‘zi ishini moliyalashtirish (ish haqi, tashkiliy 
xarajatlar) va PR-xizmati tomonidan amalga oshiriladigan tashkilotning PR faoliyatini moliyalashtirishdan iborat 
[1]. 

Shu jihatdan kelib chiqib, mazkur yo‘nalishdagi ilmiy adabiyotlar tahlili PR xizmatining iqtisodiy 
samaradorlikka ta’sirini yanada chuqurroq yoritish imkonini beradi. Ushbu adabiyotlar tahlili orqali PR 
faoliyatini boshqarishda byudjetni shakllantirish, resurslar taqsimoti va natijadorlikni baholash bilan bog‘liq ilmiy 
yondashuvlar o‘rganiladi.

Yungwook Kim o‘z tadqiqotida PR faoliyatining iqtisodiy qiymatini baholash uchun ikki bosqichli modelni 
taklif qilgan. Unga ko‘ra, PR xarajatlari avvalo tashkilot obro‘sini shakllantiradi, bu esa o‘z navbatida moliyaviy 
natijalarga bevosita ta’sir qiladi. Muallif PR xizmatini “foyda yaratuvchi investitsiya” sifatida ko‘rib chiqadi[5].

Shuningdek, Damjana Jerman va hamkorlari “How Public Relations Impact on a Company’s Effectiveness” 
nomli ishida PR omillari (masalan, strategik aloqa, jamoatchilik tahlili, media munosabatlari) kompaniya 
samaradorligi bilan bevosita bog‘liqligini statistik jihatdan tadqiq etgan. Ularning fikricha, PR korxonaning ichki 
va tashqi muhitida ishonch kapitalini yaratadi hamda iqtisodiy natijalarga ijobiy ta’sir ko‘rsatadi [4].

Hashmat tomonidan Pokiston korporativ sektorida o‘tkazilgan tadqiqotda esa PR faoliyati korxonalarning 
iqtisodiy barqarorligini oshiruvchi omil sifatida qayd etiladi. Tadqiqotda PR xizmati orqali hamkorlik, sarmoya 
jalb qilish va innovatsion faoliyatni qo‘llab-quvvatlash natijasida iqtisodiy o‘sish kuzatilgani ta’kidlanadi [3].

Bundan tashqari, Ton va hamkorlar ichki PR amaliyotlarining xodimlarning ish samaradorligiga ta’sirini 
o‘rganib, ichki kommunikatsiya orqali tashkilotning umumiy iqtisodiy natijalari yaxshilanishini aniqlagan. 
Shuningdek, Grunig va Hunt tomonidan ishlab chiqilgan “Excellence Theory” doirasida PR xizmatining tashkilot 
obro‘si va jamoatchilik bilan munosabatlarini boshqarish orqali iqtisodiy samaradorlikka erishishga xizmat 
qilishi ta’kidlangan [2].

MDH olimlaridan I.A.Morozova PR (pablik rileyshnz) xizmatini tashkilotdagi kommunikatsiyadan tashqari, 
iqtisodiy tizimda ham muhim element sifatida ko‘rib chiqmoqda. Masalan, u o‘z tadqiqotida PR-faoliyatining 
korxonadagi ishbilarmonlik obro‘sini shakllantirishdagi rolini ta’kidlab, bu obro‘sining moliyaviy barqarorlik va 
bozor ustunligiga olib kelishi mumkinligiga urg‘u bergan. Unga ko‘ra, zamonaviy bozor sharoitida kompaniyalar 
tovar va xizmatlar uchun emas, balki obro‘li resurslar –   ya’ni reputatsiya, brend va ishonch kapitali uchun 
kurashmoqda [12]. 

Shu bilan birga K.A.Mayorova (2023) o‘z ilmiy izlanishlarida PR xizmati tashkilotdagi iqtisodiy natijalarga, 
ya’ni moliyaviy samaraga bevosita ta’sir qiluvchi funktsiya sifatida qaralishi mumkinligi haqida fikr bildirgan. U 
PR faoliyatini haqiqatan ham tashkilotning ichki va tashqi muhiti bilan ijobiy aloqalar o‘rnatish, shu orqali bozor 
ulushini kengaytirish va iqtisodiy samarani oshirish vositasi deb beradi [11].

A.D.Krivonosov tadqiqot ishida “PR xizmati nafaqat kommunikatsiya texnologiyasi, balki tashkilot o‘ziga 
xos iqtisodiy va ijtimoiy funktsiyalarni bajaradigan tarmoq bo‘lib qolmoqda” deb fikr bildiradi [10].

Demak, PR xizmati — bu tashkilot va jamoatchilik o‘rtasida o‘zaro ishonch va ijobiy munosabatlarni 
shakllantirishga qaratilgan strategik kommunikatsiya faoliyatidir. U jamoat fikrini boshqarish orqali tashkilot 
nufuzi va iqtisodiy barqarorligini oshirishda muhim o‘rin tutadi.

Bizningcha, PR xizmati byudjeti — bu korxonaning jamoatchilik bilan munosabatlar sohasidagi maqsadlariga 
erishish uchun moliyaviy resurslarni rejali tarzda taqsimlash va ularning samaradorligini ta’minlashga qaratilgan 
iqtisodiy boshqaruv tizimidir.

Umuman olganda, ilmiy manbalar PR xizmatini tashkilotning kommunikativ vositasigina bo‘lib qolmay, 
balki iqtisodiy resurs –   raqobatbardoshlik, sarmoya jalb qilish, brend, imij va foyda darajasini oshirish vositasi 
sifatida ham ko‘radi.

T A D Q I Q O T  M E T O D O L O G I YA S I
Ushbu tadqiqotning metodologik asosini deskriptiv-analitik yondashuv tashkil etadi. PR (Public Relations) 

xizmatining iqtisodiy rolini o‘rganishda nazariy manbalar, xalqaro amaliy tajribalar va milliy korporativ boshqaruv 
tizimlaridagi holatlar tahlil qilindi. Tadqiqotda mantiqiy tahlil, qiyosiy tahlil va induktiv-deduktiv yondashuv 
usullaridan foydalanildi. Avvalo, mavjud ilmiy adabiyotlar asosida PR xizmatining iqtisodiy samaradorlik 
bilan bog‘liq nazariy konsepsiyalari tizimlashtirildi. Keyingi bosqichda, PR faoliyatining korxona daromadlari, 
brend imiji va raqobatbardoshligiga ta’sirini aniqlash maqsadida ilgari o‘tkazilgan xalqaro tadqiqotlar natijalari 
solishtirildi.

Tadqiqot jarayonida sistemali yondashuv tamoyiliga asoslanib, PR faoliyatini tashkilotning boshqaruv 
tizimining ajralmas qismi sifatida baholashga e’tibor qaratildi. PR byudjetini shakllantirish, uning tarkibiy 
tuzilmasi va iqtisodiy samaradorligini o‘lchash mezonlari bo‘yicha ilmiy manbalar tahlil qilindi. Shuningdek, 
tadqiqot natijalarini mustahkamlash maqsadida amaliy tajriba va nazariy yondashuvlar o‘zaro integratsiya 
qilindi. Muallif tomonidan PR xizmatining iqtisodiy mazmunini ifodalovchi yangi tushuncha — “PR byudjeti 
iqtisodiy boshqaruv tizimi sifatida” atamasi ishlab chiqilib, u tadqiqotning metodologik asoslaridan biri sifatida 
taklif etildi.

T A H L I L  V A  N A T I J A L A R
Tadqiqot natijalari shuni ko‘rsatadiki, PR xizmatlari tashkilotning iqtisodiy natijalariga aniq va barqaror 

ijobiy ta’sir ko‘rsatishi mumkin. Xususan, turk tadqiqotchilari O‘zen va Qilinch tomonidan olib borilgan empirik 
tadqiqotda PR faoliyati darajasi bilan tashkilotning moliyaviy ko‘rsatkichlari (foyda, bozor ulushi va brend 
qiymati) o‘rtasida to‘g‘ridan-to‘g‘ri ijobiy korrelyatsiya mavjudligi aniqlangan. Ular PR strategiyalari orqali 
mijozlar ishonchini oshirish va mahsulotga nisbatan barqaror talabni shakllantirish iqtisodiy samaradorlikni 
ta’minlaydi, degan xulosaga kelganlar [6].

Braziliyalik olimlar Reys Netu va hammualliflar o‘z tadqiqotlarida PR xizmatining ichki kommunikatsiya 
bilan bog‘liq funktsiyalarini o‘rganib, xodimlar bilan samarali axborot almashinuvi tashkilotning umumiy ish 
samaradorligiga sezilarli ta’sir ko‘rsatishini asoslab berishgan. Ularning fikricha, PR nafaqat tashqi imijni, balki 
ichki ish muhitini ham iqtisodiy jihatdan mustahkamlaydi [8].

Nigeriyada bank sektorida o‘tkazilgan tadqiqot natijalariga ko‘ra, PR xizmati strategiyalarining ayrim turlari 
(mijozlar bilan aloqalar, inqirozni boshqarish) iqtisodiy jihatdan ijobiy ta’sir ko‘rsatgan bo‘lsa-da, jamoatchilik 
bilan munosabat va ijtimoiy tarmoqlardagi faoliyat ayrim hollarda samarasiz bo‘lgan. Bu holat PR faoliyatining 
iqtisodiy natijalari har bir tashkilotning tarmog‘i va tashqi muhitga bog‘liq ekanligini ko‘rsatadi [7].

Muhokama nuqtai nazaridan, ushbu natijalar PR xizmatini faqat kommunikatsion vosita sifatida emas, 
balki iqtisodiy qiymat yaratuvchi strategik funktsiya sifatida qarash lozimligini tasdiqlaydi. Bu yo‘nalishdagi 
asosiy nazariy yondashuv –   «Excellence Theory» bo‘lib, u PR faoliyatini tashkilotning barqarorligi va iqtisodiy 
o‘sishiga xizmat qiluvchi element sifatida tavsiflaydi. Shuning uchun ham zamonaviy tashkilotlarda PR xizmati 
faoliyati KPI tizimlari va ROI (Return on Investment) ko‘rsatkichlari orqali baholanmoqda[9].

Tahlillar shuni ko‘rsatadiki, jamoatchilik bilan aloqalarni boshqarish jarayoni arzon bo‘lishi mumkin emas, 
lekin PR byudjetini yaratish bo‘yicha asosiy bilimlar jamoatchilik bilan aloqalarni boshqarish xarajatlarini yanada 
samaraliroq qilishi mumkin. Byudjet samaradorligini aniqlash bo‘yicha savollarning aksariyati maqsadlarni 
noto‘g‘ri tushunishdan kelib chiqadi. Shu sababli, tashkilotning aloqa sohasidagi maqsad va vazifalari, ularga 
qanday erishish mumkinligini aniq tushunish byudjetlashtirishni sezilarli darajada osonlashtiradi. Shulardan 
kelib chiqqan holda, korxonalar PR byudjetini ishlab chiqishda oltita eng muhim yondashuvga asoslanadi:

Birinchi yondashuv “boshliqlar shunday deyishadi” iborasiga asoslangan. Rahbariyat korxonaning ushbu 
faoliyat sohasiga sarflashi mumkin bo‘lgan aniq summani belgilaydi. Ushbu yondashuv eng samarasiz 

hisoblanadi. U rahbariyati PR imkoniyatlariga ahamiyat bermaydigan kichik kompaniyalar va tashkilotlarda 
qo‘llaniladi.

Ikkinchi yondashuv o‘tgan yilgi byudjetdan bir xil namunani olishni va kerak bo‘lsa unga o‘zgartirish qilishni 
ko‘zda tutadi. Ushbu yondashuv eng oson usul hisoblanadi. Rahbariyat o‘tgan yilgi byudjetdan kelib chiqib, 
ayrim bandlarni qo‘shadi yoki qisqartiradi.

Uchinchi yondashuv aylanma mablag‘ foizidan kelib chiqadi. PR-byudjeti korxonaning o‘tgan yilgi 
aylanmasidan, shuningdek, rejalashtirilgan aylanmasidan foiz stavkasida (asosan 1 foizdan kam) olinadi.

To‘rtinchi yondashuv nol byudjet kontseptsiyasini tasdiqlaydi. Ushbu usul alohida vazifalar va loyihalar 
asosida shakllanadi. Jamoatchilik bilan aloqalarni boshqarish bo‘limi maqsad va vazifalar iyerarxiyasini ishlab 
chiqadi, rahbariyat tomonidan ajratilgan zarur mablag‘larni aniq hisoblab chiqqan holda bir nechta loyihalarni 
amalga oshiradi.

Beshinchi yondashuv raqobatchilarga taqlid qilishga qaratilgan. Raqobatchilarning PR kampaniyalarini 
tahlil qilish potentsial byudjetni yaratishda foydali bo‘lishi mumkin. U sizni raqobatlashadigan PR-resurslari 
haqidagi ma’lumotlar bilan ta’minlaydi. Raqobatchining byudjetini baholashning eng ishonchli va ayni paytda 
oddiy usuli bu ekspert so‘rovidir.

Oltinchi yondashuv kelajakka yo‘naltiradi. Ushbu usul eng ilg‘or quyidagi: korxonangizning biznes 
sohasidagi o‘zgarishlarni - rivojlanish tendentsiyalari va dinamikasini, jamoatchilik fikridagi o‘zgarishlarni, 
maqsadli auditoriyalarning xatti-harakatlarini ko‘rsatish; korxona rahbariyati bir yoki bir necha yil davomida 
nimani va qanday qilishni xohlashini aniqlash; korxonaning zaif tomonlarini bartaraf etish va kuchli tomonlarini 
qo‘llab-quvvatlash uchun zarur bo‘lgan faoliyatni toifalarga ajratish; korxonaning kuchli va zaif tomonlarini 
aniqlash; istiqboldagi faoliyatning foyda-xarajat tahlilidan foydalanish; korxona uchun eng muhim vazifalarni 
bajarish xarajatlari asosida byudjetni shakllantirish va eng muhim maqsadlarni tanlash, joriy yil uchun PR 
rejasini tayyorlash kabi bosqichlarni o‘z ichiga oladi.

Dastlabki uchta yondashuv eng keng tarqalgan, chunki undagi ko‘rsatmalarni tushunish oson hisoblanadi. 
Ular istiqbol bilan bog‘liq bo‘lmaganligi sababli, korxonaning barcha strategik rivojlanish maqsadlariga javob 
bera olmaydi. Istiqbolga yo‘naltirilgan byudjetlashtirish ushbu vaziyatni to‘g‘rilash uchun mo‘ljallangan. Ushbu 
tizimda byudjetni tashkil etish korxonaning asosiy maqsadlariga asoslanadi, ularga erishishga yordam beradi 
va shu bilan birga PR faoliyatiga sarflangan mablag‘larni oqlaydi.

Qisqacha qilib aytganda, tadqiqot natijalari PR xizmatlarining iqtisodiy samaradorligi quyidagi omillar bilan 
belgilanishini ko‘rsatdi: PR faoliyatiga ajratilayotgan resurslarning samarali taqsimlanishi; PR strategiyalarining 
ichki va tashqi kommunikatsiyalar bilan integratsiya darajasi; sanoatning xususiyatlari va tashqi bozor sharoitiga 
moslashuvchanlik.

Shunday qilib, tashkilotda PR xizmatining iqtisodiy roli strategik boshqaruvda muhim ahamiyat kasb etib, 
u iqtisodiy barqarorlik va raqobatbardoshlikni ta’minlashga xizmat qiladi.

X U L O S A  V A  T A K L I F L A R
Yuqoridagilardan kelib chiqqan holda, PR xizmati va uning tashkilotdagi iqtisodiy roli va samaradorligi bo‘yicha 

quyidagicha umumiy xulosaga kelishimiz mumkin: PR xizmati tashkilotning bozordagi raqobatbardoshligini 
obro‘, brend va ishonch orqali oshirishi mumkin; PR faoliyati moliyaviy natijalarga –   sotuvlar, bozor ulushi, 
investitsiyalarni jalb qilishga –   bilvosita yoki bevosita ta’sir qilishi mumkin; ichki va tashqi kommunikatsiyalar, 
ya’ni PR xizmati tashkilotning ichki madaniyati, xodimlar aloqasi, ishbilarmonlik muhitiga ham ta’sir qiluvchi 
omilga aylanmoqda; PR ilmiy jihatdan rivojlanmoqda, ammo samaradorlikni standartlashtirish, iqtisodiy 
ko‘rsatkichlari bilan o‘zini baholash usullari yaxshi shakllantirish lozim.

Tashkilotda PR xizmati faqat axborot yoki imij vositasi sifatida emas, balki iqtisodiy qiymat yaratuvchi 
strategik element sifatida muhim ahamiyatga ega. Zamonaviy bozor munosabatlari sharoitida PR xizmati 
tashkilotning brendini mustahkamlaydi, mijozlar ishonchini oshiradi, bu esa to‘g‘ridan-to‘g‘ri sotuv hajmi, bozor 
ulushi va foyda ko‘rsatkichlariga ijobiy ta’sir ko‘rsatadi.

PR xizmatining iqtisodiy samaradorligini oshirish uchun korxonalar quyidagi yo‘nalishlarda harakat qilishi 
maqsadga muvofiq: ichki va tashqi kommunikatsiyalarni integratsiyalash (tashkilot ichida samarali axborot 
aylanishi va xodimlar bilan ishonchli muloqot iqtisodiy barqarorlik uchun asos bo‘ladi); PR strategiyalarini iqtisodiy 
rejalashtirish tizimiga bog‘lash (PR kampaniyalari uchun ajratiladigan mablag‘lar investitsiya sifatida qaralishi, 
ularning qaytishi rejalashtirish jarayonida hisobga olinishi lozim); PR xizmatining raqamli transformatsiyasini 
ta’minlash (ijtimoiy tarmoqlar, media-monitoring va analitik platformalar orqali samaradorlikni tezkor baholash 
imkoni yaratiladi); PR xodimlarining iqtisodiy bilimlarini oshirish (kommunikatorlar iqtisodiy ko‘rsatkichlar va 
moliyaviy tahlil asoslarini bilishi tashkilot manfaatlariga mos qarorlar qabul qilish imkonini oshiradi); PR xizmatini 
strategik boshqaruv darajasiga ko‘tarish (unga boshqaruv qarorlarini qabul qilishda ishtirok etish huquqi berish 
orqali faoliyat samaradorligi va mas’uliyati oshadi).

Xulosa qilib aytganda, tashkilotda PR xizmati iqtisodiy samaradorlikning muhim drayverlaridan biri 
hisoblanadi. Uning to‘g‘ri tashkil etilishi va strategik boshqarilishi nafaqat kompaniya imijini, balki iqtisodiy 
barqarorligini ham ta’minlaydi. Shu bois PR xizmatini investitsiyaviy yo‘nalish sifatida baholash, uning natijalarini 
iqtisodiy ko‘rsatkichlar orqali o‘lchash – zamonaviy boshqaruvning dolzarb yo‘nalishlaridan biridir.

Foydalanilgan adabiyotlar ro‘yxati: 
1.	 Ergasheva F.I. “PR-menejment”. O‘quv qollanma.–Namangan.: “SUNRISE PRO”, 2023. – 308 b.
2.	 Grunig, J. E., & Hunt, T. (1984). Managing public relations. New York: Holt, Rinehart and Winston.
3.	 Hashmat, S. (2022). The impact of public relations on organizational sustainability in corporate sector of Pakistan. 

International Journal of Social Science Bulletin, 8(3), 45–52.
4.	 Jerman, D., Berčič, B., & Bertoncelj, A. (2008). How public relations impact on a company’s effectiveness. Management, 

3(4), 15–27.
5.	 Kim, Y. (2011). Measuring the economic value of public relations. Asian Journal of Communication, 21(3), 299–317.
6.	 Özen, S., & Kılınç, E. (2015). The impact of public relations activities on financial performance of firms. Optimum 

Journal of Economics and Management Sciences, 2(1), 55-65. Retrieved from https://dergipark.org.tr/tr/pub/optimum/
issue/21635/232480

7.	 QEMS Journal. (2023). The effect of public relations strategies on bank performance: Evidence from Nigeria. Quality 
and Ethics in Management Sciences Journal, 5(4), 77-91. Retrieved from https://qemsjournal.org/index.php/qems/
article/view/757

8.	 Reis Neto, M. A., da Silva, A. F., Ferreira, J. M., & Maccari, E. A. (2018). The influence of internal communication 
on organizational efficiency. Future Studies Research Journal, 10(2), 36-58. Retrieved from https://futurejournal.org/
FSRJ/article/view/376

9.	 Ton, T. N., Nguyen, M. T., & Le, V. H. (2020). Employee engagement and best practices of internal public relations to 
harvest job performance in organizations. Problems and Perspectives in Management, 18(4), 59–70.

10.	 Кривоносов, А. Д. (2021). Российская наука о связях с общественностью: этапы становления, специфика, 
форматы развития. Неофилология.

11.	 Майорова, К. А. (2023). Сущность и роль PR-деятельности организации. Экономика и бизнес: теория и 
практика, 6-2(100).

12.	 Морозова, И. А. (2014). Роль PR-деятельности при формировании положительной деловой репутации 
компании в условиях социально ориентированной экономики. Маркетинг в России и за рубежом, №4.



2025. № 10

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir Alibekov Zokir Alibekov
Sahifalovchi va dizayner: Sahifalovchi va dizayner: Iskandar IslomovIskandar Islomov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga mualliflar ma’sul. 

Tahririyat fikri har vaqt ham mualliflar fikriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




